
[Section 1]


„Krunk krunk,” sagði krumminn þar sem hann flögraði í desemberrökkrinu yfir stórborginni. „Krunk krunk!” Honum fannst gott að sveima í frelsi háloftanna. Þangað barst lítill hávaði (nema þegar bölvað flugvélafarganið var að hrella hann) og þaðan gat hann fylgst með því sem gerðist á jörðu niðri. Fyrir neðan hann, á götunum og í húsunum var allt á fullu enda jólaundirbúningurinn í hámarki. Flutningabílar troðnir af jólavarningi þeystu á milli búðanna, póstburðarmenn hlaðnir jólapósti hlupu á milli húsanna og fullorðna fólkið, stressað fram úr hófi, flýtti sér í næsta jólahlaðborð.

„Krunk krunk,” sagði krumminn undrandi á öllum hamaganginum. Það voru helst börnin sem héldu ró sinni, enda ekki ennþá komin í jólafrí. Skólinn var þeirra skjól í öllum látunum. 

Stórborgin var full af húsum. Raðhúsum og ráðhúsum, leikhúsum og bleikum húsum, einbýlishúsum og einstæðum húsum. Í gömlu, lágreistu húsi á milli stórra skrifstofubygginga var pínulítil búðarhola.

Hvers vegna litla húsið stóð enn vissi enginn. Það mundi heldur enginn hvenær og hvers vegna það var reist! Kannski tók fullorðna fólkið ekki eftir því. Kannski var þetta hús sem bara krummar og börn sáu. Og þó, þú tækir sjálfsagt ekki eftir því ef ég hefði ekki sagt þér frá því. Utan á litla húsinu var undarlegt, skakkt og óhrjálegt ljósaskilti, sem kraumaði og neistaði úr.

Þangað stefndi krummi flugi sínu. Hann vissi sem var að gamli maðurinn sem átti búðina var um það bil að fara að sinna sínu helsta jólaverki og því vildi krummi alls ekki missa af. Hann steypti sér niður eins og orrustuflugvél og renndi sér í áttina að litla húsinu. Rétt áður en hann virtist ætla að klessa á ljósaskiltið dró hann úr ferðinni með vængjunum, breytti örlítið um stefnu og mjakaði sér inn um lítinn, brotinn glugga á þakinu. 

Eins gott að krummi er svona góður í fluglistum. Það hefði ekki orðið mikið úr ævintýrinu okkar með klesstan krumma í gifsi á dýraspítalanum! Sjáiði það ekki fyrir ykkur? Nóg um það, krummi flaug inn í búðina hans Steins. 

Inni fyrir var rökkur en þegar augu krumma fóru að venjast myrkrinu blasti við ævintýraheimur, ja sumir myndu nú víst kalla það ruslahaug! Við skulum bara kalla það ævintýrahaug! Hljómar það ekki vel? Þarna inni ægði nefnilega öllu saman, bókum og myndum og uppstoppuðum kindum, peysum og prjóni og bjúgum og blöðum og hangikjöti og sviðum og gulnuðum miðum. Í miðri hrúgunni glitti í lítinn, rykfallinn karl sem bograði yfir gömlum og fúnum kistli. Hann minnti krumma á álf eða lítið, vinalegt tröll sem varð að steini einhvern tímann fyrir langa löngu en gekk síðan í endurnýjun lífdaga. Karlinn var góðlegur að sjá, klæddur í lufsulega lopapeysu og buxnagarma, með trosnaðan trefil um hálsinn og gamlar grifflur á höndum. Þetta var hann Steinn gamli, eigandi ævintýrahaugsins. Hann leit upp úr kistlinum og fallega brosið hans breiddist yfir andlitið. 

„Komdu sæll, krummi vinur minn,” sagði hann, „velkominn í mín hús.” Krummi krunkaði vingjarnlega á móti. 

„Ég vissi að þú værir á leiðinni, ég fann það á mér,” bætti karlinn við og hló með sjálfum sér. „Fann það á mér, fann það á mér. Já já, krummi veit sínu viti.” 

Krummi krunkaði, dálítið montinn yfir hrósi gamla mannsins. Hann skimaði í kringum sig og krunkaði aftur. Steinn brosti. Hann skildi hvað krummi vildi vita. 

I. „Já, það er rétt hjá þér, þeir eru komnir upp úr kistunni,” sagði hann dularfullur en glaður á svip. „Þeir eru hér úti um allt. Sjáðu, þarna er Stekkjarstaur!” Krummi skimaði inn í rökkrið og sá það sem gamli maðurinn benti á. Í glugganum sem sneri út að götunni hékk lítil brúða á nagla. Lítil brúða með langt nef og skegg og staurfætur sem stóðu eins og plankar út úr stuttum búknum. 

2 „Og þarna eru Giljagaur og Stúfur, Aska‐ og Þvörusleikir og Pottaskefill og allir hinir!” 

Krummi réð sér ekki fyrir kæti. Hann flögraði um búðina og heilsaði upp á gamla félaga. Hurðaskellir var þarna og Skyrgámur og Bjúgnakrækir. Gáttaþefur og Gluggagægir voru komnir á sinn stað og Ketkrókur hafði fundið sér vistarveru hátt uppi við loft. Á búðarborðinu, við fallegt kertaljós, sat Kertasníkir.

Jú, það var rétt, allar þrettán jólasveinabrúðurnar hans Steins gamla voru komnar á sinn stað. Stuttir og langir, mettir og svangir, mjóir, feitir og búlduleitir jólasveinar. Þetta var ástæðan fyrir heimsókn krumma í litlu búðina. Steinn tók alltaf upp jólasveinana sína þegar þrettán dagar voru til jóla og það var einmitt í dag. Gamli búðareigandinn andvarpaði. „Ég veit eiginlega ekki hver okkar var fegnastur þegar þeir komu upp úr kistunni, ég eða þeir! Þú veist hvað ég er mikið jólabarn, krummi.” Hann lokaði kistunni og settist á hana. „Æ já,” stundi hann, „nú á ég skilið að fá mér súkkulaði.” Hann tók upp gamlan kaffibrúsa, hellti volgu súkkulaði í lokið og saup á, sáttur við unnið verk.

 [...]




[Section 3]


Sagan gerðist fyrir mörgum mörgum árum á töfraeyjunni. Þá bjó enginn í borgum eins og núna heldur bjuggu allir á sveitabæjum. Það var langt á milli bæja og ekkert rafmagn í húsunum, þannig að yfir veturinn varð ansi mikið myrkur sem grúfði yfir eyjunni. Til að bæta gráu ofan á svart var fólkið fátækt og yfir háveturinn átti það stundum vart til hnífs og skeiðar. 

Einu sinni yfir veturinn hélt fólkið mikla veislu, fagnaði ljósinu sem var í nánd, minnti hvert annað á mikilvægi kærleikans, borðaði góðan mat, gaf hvert öðru gjafir og gladdist. Þá voru jól. Allir hlökkuðu til jólanna, bæði börn og fullorðnir. Fólkið bjó til gómsætan mat, prjónaði nýjar flíkur, steypti dýrmæt og falleg kerti, þreif húsin og söng falleg lög sem hlýjuðu því um hjartarætur. Ó, það var svo fallegt, ljósið, að maður tali nú ekki um yndislegan ilminn af sápunni og hangikjötinu. Já, jólin voru góður tími en eitt setti samt blett á hátíðarhöldin. Því miður. Um jólaleytið birtust nefnilega strákaskammir sem gerðu fólkinu erfitt fyrir og skutu því skelk í bringu. Vitið þið hverjir þetta voru? Jú, mikið rétt, jólasveinarnir. Þeir komu til byggða, svangir og andstyggilegir, einn af öðrum, frá því þrettán dögum fyrir jól. Eins og þið vitið þá áleit fólk í gamla daga að jólasveinarnir væru ótýndir þjófar og glæpamenn! Það var ekkert skrýtið. Þeir gerðu sér far um að stela matnum sem mannfólkið hafði verið að sanka að sér til jólanna. Þeir földu sig í bæjunum, undir rúmi eða uppi undir rjáfri. Sumir lögðust á skepnurnar, aðrir lágu á gluggunum og til að fullkomna glæpinn kom Kertasníkir síðastur og stal dýrmætu ljósinu. Já, þeir voru sko ekki aufúsugestir, jólasveinarnir.





[Section 4]


En aftur að sögunni. Jólin nálguðust. Á litlum, afskekktum sveitabæ sem hét Lækur bjuggu ung hjón og börnin þeirra þrjú. Börnin voru stálpaður strákur sem hét Guðmundur, dugleg stelpa sem hét Álfrún og svo lítill drengur sem hafði ekki ennþá fengið nafn. Það átti að skíra hann í jólamessunni í litlu kirkjunni í sveitinni. Öll fjölskyldan dýrkaði og dáði litla drenginn. Augun hans voru svo falleg og skær, brosið hans svo bjart. Á Læk, líkt og annars staðar á töfraeyjunni, var heimilisfólkið fullt eftirvæntingar. Jólin voru jú skemmtilegasti tími ársins og svo stóð líka til að skíra barnið! Allir voru uppteknir. Fólkið prjónaði, það steypti kertin og undirbjó matinn, hangikjötið og laufabrauðið. Namm .     .     . 

Fullorðna fólkið hafði ekki mikinn tíma fyrir börnin. Þau urðu að sjá um sig sjálf. Álfrún og Guðmundur þurftu auðvitað líka að vinna. Þau hjálpuðu til við að mjólka kýrnar og moka flórinn og þau gáfu kindunum hey. Svo hlupu þau líka heima fyrir, hjálpuðu í eldhúsinu, bjuggu um rúmin og sópuðu gólfin. Þegar þau áttu lausa stund þurftu þau að líta eftir litla bróður sínum.

Daginn sem sagan okkar hefst hafði litli drengurinn verið lagður út í fjallshlíð, í lítilli vöggu og hlýja gærupokanum sínum, til að sofa miðdegislúrinn. Eldri börnin áttu að hafa auga með honum en þau voru upptekin við að pakka inn litlum jólagjöfum og klippa út lítil jesúbörn úr pappír. Þau vissu líka að hann myndi sofa vært í klukkutíma eða svo. 

Það var logn og þögn. Snjórinn lá eins og falleg ábreiða yfir landinu og fjöllunum. Ja, þögn, sagði ég .     .     . Ekki alveg! Ef maður lagði við hlustir mátti heyra skrýtið hljóð sem hljómaði í vetrarkyrrðinni og færðist nær og nær. Það mátti jafnvel greina orðaskil! 

„Úff úff,” heyrðist stunið, „ég er svooooo þyrstur. Ég er svoooooo svangur og svvooooooo þreyttur! Úff úff!” 

Hver gat þetta verið? Hver var svona svangur og hver var svona skelfilega þyrstur og svona ofboðslega þreyttur? Það hlaut að vera einhver sem kom um langan veg. Gæti þetta verið .     .     .? 

Jú, viti menn, hljóðin komu frá honum Stekkjarstaur. Þarna kom hann arkandi, önugur og þreyttur og skítugur og sveittur. Þessi dagur var nefnilega dagurinn sem jólasveinarnir byrjuðu að koma til byggða og eins og þið vitið er Stekkjarstaur alltaf fyrstur. 

 [...]

